
УУЛ УУРХАЙН ОЛБОРЛОЛТ, ТЭЭВЭРЛЭЛТИЙГ ТОЙРСОН СОЦИАЛ АСУУДЛУУД
Abstract: Since the late 1990s containing mining deposits of worldwide interest, Mongolia’s fate became largely dependent on exploitation of these deposits. However, with no sufficient prior experience in handling large scale mining operations, the country is facing various bottleneck social issues.
This article attempts to identify what positive and negative social consequences and changes are occurring in relation to the expansion of mining sector and large mining and infrastructure projects taking place in Mongolia, in the case of coal exploitation and transportation in Umnugobi aimag of Mongolia.
In this respect, information obtained through desk review, participant observation and in- depth interviews with mining companies, contracted coal transportation companies, coal transporting truck drivers, local communities and entertainment places surrounding the coal road was widely used in this article.
The article attempts to describe and document the social issues such as rapid change in the social structure, increase in informal employment, lack of access and availability of health and education services for local communities and mobile workers, conflict relationships among various social groups and anti-social behavior and crime surrounding the mining and transportation in South Gobi.
Furthermore, the article highlights the need for more detailed research about each of these issues and to provide necessary information to decision makers and relevant stakeholders in establishing and shaping measures to resolve these issues.
Key words: social issues, mining sector, observation, interview, mining company, coal exploitation, transportation.
1. Оршил
2011 оны байдлаар уул уурхайн салбар улсын төсвийн бүрдүүлэлтийн хамгийн гол эх үүсвэр болсон ба нийт экспортын 85 хувь, мөн нийт төсвийн орлогын 30 хувийг уул уурхайн салбараас бүрдүүлж байлаа. Түүний дотор нүүрсний олборлолт болон экспорт чухал байр суурь эзэлж байсан бөгөөд 2011 онд л гэхэд нүүрс олборлолт өмнөх оныхоос 94.9 хувиар өссөн дүнтэй гарч байсан юм. (ҮСХ 2011).
Уул уурхайн салбарын энэхүү тэлэлт нь эдийн засгийн өсөлтөд эерэгээр нөлөөлж байгаа боловч Монгол орон бүхэлдээ хожиж байна уу, эсхүл алдаж байгаа юу? Оюу толгой, Таван толгой зэрэг уул уурхай ба дэд бүтцийн томоохон төслүүд нийгэмд ямар эерэг, сөрөг социаль үр дагавар, өөрчлөлтүүдийг бий болгож байна вэ? Эрдэнэтийн үйлдвэрийг эс тооцвол уул уурхайн ийм өргөн хүрээтэй үйлдвэрлэл эрхэлж байсан туршлага багатай Монголчуудын хувьд нийгмийн харилцааны шийдвэрлэх ёстой ямар шинэ асуудлууд байна вэ гэдэг нь судлаачдын хөндөх ёстой асуудлын нэг юм.
Ихээхэн өөрчлөгдөж буй амьдралын хэв маяг, зарим социаль үр нөлөөг Оюутолгой болон Таван толгойн орд газрууд нутаг дэвсгэрт нь байрлан буй Монголын Өмнөговь аймагт тээвэрлэлт хийж буй жолооч нараар жишээлэн харж болно. Тухайн аймагт шилжилт хөдөлгөөн ихэсч түр оршин суугчдын тоо өсөх, албан ба албан бус ажил эрхлэлт нэмэгдэх, өрхийн амьжиргаа өсөх/ буурах, гэр бүлийн амьдрал, залуучуудын амьдралын хэв маягт өөрчлөлт орох, орон нутгийн иргэдийн үнэлэмж, чиг баримжаа өөрчлөгдөх зэрэг үзэгдлүүд ажиглагдаж байна.
Тиймээс нүүрсний олборлолт, тээвэрлэлтийг тойрон шинээр үүсч байгаа нийгмийн үр дагаврууд, олон төрлийн зөрчилт харилцаа, эдгээр зөрчлийг бий болоход нөлөөлж буй хүчин зүйлсийн талаар уг өгүүлэлд товч харуулахыг зорилоо. Уг өгүүлэлд ашигласан судалгааны зарим

мэдээллийг Азийн хөгжлийн банкны захиалгаар IRIM судалгааны хүрээлэнгийн хэрэгжүүлсэн “Өмнөговь аймаг дахь нүүрс тээвэрлэгч том оврын машины жолооч нарын судалгаа”8-аас авсан болно.
2. Өмнөговь аймаг дахь нүүрсний тээвэрлэлт, нүүрсний замын ерөнхий орчин
Нүүрсний тээвэрлэлтийг газраар, том оврын машинаар гүйцэтгэдэг.
Томоохон уурхайнууд ашиглалтанд орж, нүүрсний олборлолт нэмэгдэх хэрээр тээвэрлэлт нь тулгамдсан асуудал болдог байна. Өмнөговь аймаг нь Нийслэл Улаанбаатараас алслагдсан, дэд бүтцийн хөгжил муутай газар юм. Тэнд ашигт малтмал тээвэрлэх зам байтугай, нийслэлтэй холбогдсон, чанартай зам урьд нь байгаагүй. Гэхдээ нүүрс экспортлох гол зах зээл нь өмнө талд ойрхон байдаг учраас тээвэрлэлтийг “том оврын машинаар”9 орон нутгийн чанартай шороон замаар голчлон гүйцэтгэж байв. Таван толгойн уурхайгаас Цагаан хад (Монгол – Хятадын хилийн боомт болох Гашуун сухайт боомтын ойролцоох) тосгонд байрлах нүүрс шилжүүлэн ачих гаалийн хяналтын бүс хүртэл 254 км үргэлжлэх замыг “нүүрсний зам” гэж нэрлэдэг.
Уул уурхайн олборлолтын хэмжээтэй уялдаатайгаар ашигт малтмал тээвэрлэгч компанийн тоо эрс нэмэгдэж байв.
Ашигт малтмалын газрын (АМГ 2011) мэдээгээр, Өмнөговь аймагт Оюутолгой болон Таван толгойн орд газрыг оруулаад 58 орд газарт уул уурхайн 26 компани үйл ажиллагаа явуулж байснаас 25 нь нүүрсний, 15 нь алтны орд газар байжээ. Тухайн үед ашигт малтмал тээвэрлэдэг бүртгэлтэй тээвэрлэлтийн компани улсын хэмжээнд 180 гаруй байжээ (Ярилцлага МХЕГ 2011). Албан ёсны тоогоор, ашигт малтмалын тээвэрлэлтийн эрх авсан компани зөвхөн Өмнөговь аймагт 154 байснаас 70 нь идэвхитэй үйл ажиллагаа явуулж байв. 2009 онд Өмнөговь аймагт үйл ажиллагаа явуулж байсан тээвэрлэлтийн компаний тоо 23 байсан гээд бодвол жил ирэх тутам тээврийн компаниудын тоо эрс өсч байсныг харж болно (ТХОХЗАӨС 2012). 2011 оны байдлаар албан бус тоогоор 10000 хүртэлх тооны жолооч Өмнөговь аймагт улирлын чанартай ажиллаж байв. Тэдгээрийн дийлэнх нь явуулын ажилчид, хөдөлгөөнт хүн ам байдаг аж (ADB 2008).
Ердөө 5 жолоочтой компаниас эхлээд 550 хүртэл жолоочтой “аварга” том компаниуд энд ажилладаг, төрийн өмчийн болон гадаадын хөрөнгө оруулалттай том компаниудтай зэрэгцээд хувийн хэвшлийн том жижиг, албан ба албан бус компаниуд гээд олон янзын төлөөлөл, аж ахуйн нэгжүүд энд үйл ажиллагаа явуулж, нийгмийн янз бүрийн бүлгийн төлөөлөл, хувь хүмүүс энд цугларч, ажиллаж амьдарч байсан.
Дээрх нөхцөл байдлыг дүгнэвэл Өмнөговь аймаг нь Монгол улс дахь хамгийн далайцтай авто тээвэрлэлт өрнөж буй газар болж байсан бөгөөд уул уурхайн олборлолт сэргэвэл энэ байдал цаашид ч үргэлжлэх төлөвтэй байгаа юм.
3. Нүүрсний тээвэрлэлтийн орчинд бий болж буй нийгмийн үр дагаврууд
Уул уурхайн үйл ажиллагаа нь том жижиг ямар ч хэмжээнд байсан байгаль орчин ба нийгэмд сөрөг үр нөлөө үзүүлэх магадлал өндөр байдаг (Makweba and Ndonde 1996). Үүнд байгаль орчинд гарах өөрчлөлтүүд – тоосжилт, дуу чимээ, машин тээврийн тоо нэмэгдэх, бохирдол зэрэг олон сөрөг өөрчлөлтүүд гардгаас орон нутгийн иргэд ба уул уурхайн үйл ажиллагаанд оролцогчдын хооронд зөрчил үүсэх тохиолдол хөгжиж буй орнуудын хувьд нийтлэг байдаг байна. (Willis and Garrod 1999, 25). Ялангуяа уул уурхайн нөөц баялаг ба хөгжлөөс ухрах (underdevelopment) байдал хооронд шууд болон шууд бус хамаарлууд байдаг (Ross 2001). Энэ байдал манай улсын хувьд ч ажиглагдаж байгааг Өмнөговь аймаг дахь нүүрсний тээвэрлэлтийн жишээн дээр авч үзэхэд дор хаяж дараах үр дагавруудыг дурдаж болохоор байна.
	№
	Нийгмийн үр дагавар
	Судалгаанаас гарсан үр дүн

	
1
	Хөдөлгөөнт хүн амын өсөлт - нийгмийн бүтэц дэх өөрчлөлт
	· Хөдөлгөөнт хүн амын тоо огцом өссөн. Орон нутгийн үйлчилгээнд ачаалал учруулах болсон.
· 18-45 насны эрэгтэй, эмэгтэй ажиллах хүчний тоо нэмэгдсэн. Эдгээр хүн амын дийлэнх нь гэр бүлээсээ хол амьдарч буй хөдөлгөөнт хүн ам байв.



8 “АХБ-ы дэд бүтцийн төслүүд ба уул уурхайн салбарт ХДХВ\ДОХ-оос сэргийлэх төсөл” техник туслалцааны хүрээнд, 2012 он
9 Зөвшөөрөгдсөн хэмжээнээс хэтэрсэн даац бүхий тээврийн хэрэгслийг “том оврын” хэмээн онцоллоо.

	
2
	
Ажил эрхлэлт ба эдийн засгийн үр ашиг
	· Албан бус ажил эрхлэлт нэмэгдсэн.
· Эдийн засгийн үр ашиг нэмэгдсэн.
· Гэвч ажлын байрны өндөр эрсдэлтэй орчин бий болсон.

	3
	Орон байр
	· Орон байрны асуудал хурцадсан.

	4
	Эрүүл мэнд
	· Хөдөлгөөнд хүн амд эрүүл мэндийн үйлчилгээ хүртээмжгүй байна.

	5
	Боловсрол
	· Насанд хүрээгүй хүүхдүүдийн сургууль завсардалт нэмэгдсэн

	
6
	
Зөрчилт харилцаа
	· Орон нутгийн иргэд ба том оврын машины жолооч нар, тээврийн компаниудын хоорондын зөрчил
· Жолооч нар хоорондын зөрчил

	
7
	
Гэмт хэрэг, анти-социаль үзэгдлүүд
	· Бие үнэлэлт элбэг
· Согтууруулах ундааны хэрэглээ өндөр
· Хэв журам хангалтгүй

	8
	Дэд бүтэц, хотжилт
	· Дэд бүтэц, хотжилтын төлөвлөлт байхгүй


Эдгээр бүлэг асуудлуудыг дор дэлгэрүүлэн тайлбарлая.
1. Хөдөлгөөнт хүн амын өсөлт ба нийгмийн бүтэц дэх өөрчлөлт
Сүүлийн 12 сарын хугацаанд 1 сар болон түүнээс дээш хугацаагаар гэр бүлээсээ тусдаа байсан хүмүүсийг хөдөлгөөнт хүн ам гэж тодорхойлж байна (АХБ 2008a).
Том оврын машины жолооч нар
Дээр дурдсанчлан ашигт малтмал, тэр дундаа нүүрсний тээвэрлэлт богино хугацаанд огцом ихсэхийн хэрээр энэ салбарт ажиллагсдын эрэлт хэрэгцээ нэмэгдэж байна. Энэхүү ажиллах хүчний асар их эрэлт хэрэгцээг Өмнөговь аймгийн нутгийн иргэд бүрэн хангаж чадахгүй байгаа тул Монгол улсын өнцөг булан бүрээс, мөн гадаадаас буюу урд хөршөөс ажиллах хүч ихээр орж ирж байгаа ажээ. Өмнөговь аймгаас гадагшаа чиглэсэн шилжилт хөдөлгөөн 2005 оныг дуустал үргэлжилсэн бол 2006 оноос эхлэн Өмнөговь аймгийг чиглэсэн шилжилт хөдөлгөөн нэмэгдэж эхэлжээ. Үүнийг дараах статистик мэдээллээс харж болно.
Мян.хүн
	
	2002*
	2003*
	2004*
	2005*
	2006*
	2007*
	2008^
	2009^
	2010^
	2011^

	Өмнөговь аймгийн хүн амын тоо
	
47.2
	
46.7
	
46.8
	
46.1
	
46,5
	
46,9
	
56.4
	
58.9
	
61.6
	
63,4


* Монгол улсын статистикийн эмхтгэл, 2005, 2006, 2007
*2010 оны “Хүн ам орон сууцны тооллогод үндэслэн тодотгол хийсэн дүн
Гэхдээ энэ бол албан ёсны тоо баримт юм. Сүүлийн 5 жилд Өмнөговь аймагт гаднаас суурьшин ажиллаж, амьдрах хөдөлгөөнт хүн амын (сүүлийн нэг жилд 1 сар болон түүнээс дээш хугацаагаар гэр бүлээсээ хол ажиллаж амьдарч байгаа иргэд) тоо ч эрс нэмэгдсэн байна. Бидний судалгааны түүвэрт хамрагдсан том оврын машины жолооч нарын ердөө 8,3% (25) нь л тухайн орон нутагтаа байнга оршин суудаг бусад 91,7% нь түр оршин суугчид болон бүртгэлгүй иргэд байлаа.
Сүүлийн нэг жилд буюу 12 сарын хугацаанд нэг сар болон түүнээс дээш хугацаагаар гэрээсээ хол байсан гэж хариулсан эрчүүд нийт судалгаанд хамрагдагсдын 80% болж байна. Өөрөөр хэлбэл 5 хүн тутмын 4 нь хөдөлгөөнт эрчүүд гэдэг ангилалд багтаж байна.
Үйлчилгээний цэгийн ажилчид
Уул уурхайн үйл ажиллагаа, нүүрсний тээвэрлэлтийг даган түр хугацаанд болон байнга үйлчилгээ явуулдаг зам дагуух явуулын иргэдэд хоолон гэр, гэр буудал, цайны газар, саун, халуун ус, бар, караоке, үсчин гоо сайхан, дэлгүүр зэрэг бүхий л төрлийн үйлчилгээ үзүүлж буй газруудад ажиллагсдыг үйлчилгээний цэгийн ажилчид гэж нэрлэж байна (IRIM ба АХБ 2012). Эдгээр үйлчилгээний цэгүүд нүүрс тээвэрлэж буй хятад, монгол жолооч нарт голчлон үйлчилдэг.
Нүүрсний зам дагуу болон суурин газруудад нийт хэдэн үйлчилгээний цэг байгаа талаар албан ёсны тоо байдаггүй. Учир нь ихэнхи үйлчилгээний цэгүүд албан ёсны зөвшөөрөлгүй, түр хугацаагаар үйл ажиллагаа явуулдаг байна. Өвлийн буюу хүйтний улиралд явуулын хүн ам багасах үеэр үйлчилгээний цэгийн тоо цөөрч зуны цагт нэмэгддэг байна.
2012 оны байдлаар нүүрсний зам дагуу өвлийн улиралд ойролцоогоор 15-20 орчим

хоолон гэр байрладаг бөгөөд нэг хоолон гэрт 2-4 ширээ болон 23-40 насны 2-3 ажилчид жолооч нарт үйлчилдэг. Зуны улиралд үйлчилгээний цэгийн тоо 3-5 дахин нэмэгддэг. Үүнээс гадна Цогтцэций сумын төвд албан бус тоогоор 70 гаруй үйлчилгээний цэг ажиллах бөгөөд 2-10 эмэгтэй ажилчидтай үйл ажиллагаа явуулдаг. Цагаан хад сууринд мөн 20 гаруй гэр буудал, хоолон гэрүүд үйл ажиллагаа явуулж байв.
Үйлчилгээний цэгийн ажилчдын дийлэнхи нь 15-49 насны эмэгтэйчүүд байна. Судалгаанд хамрагдсан эмэгтэйчүүдийн тал хувь буюу 53% нь сүүлийн 12 сарын хугацаанд 1 сараас илүү хугацаагаа гэр бүлээсээ хол байсан эмэгтэйчүүд байв. Нүүрсний зам дагуух үйлчилгээний цэгүүдэд удаан хугацаагаар ажиллаж байгаа эмэгтэйчүүдийн дийлэнхи нь гэр бүлгүй болоод залуу эмэгтэйчүүд байв.
2. Ажил эрхлэлт, эдийн засгийн үр ашиг ба ажлын байрны эрсдэл
Ажил эрхлэлт
Уул уурхайн салбар нь Монгол улсад томоохон ажлын байруудыг бий болгож байгаа бөгөөд олон тооны ажилгүй иргэдийг уул уурхайн салбарт шууд ба шууд бусаар ажлын байртай болгож байна. Тээврийн үйлчилгээ гэх мэт туслан гүйцэтгэх компаниудаар дамжуулан ажлын байртай болгож, ингэснээр хөдөө орон нутгийн иргэдэд хөдөө аж ахуйгаас гадна бусад орлогын эх үүсвэрийг бий болгож байна. (UNIDO, 2011)
Албан ёсны тоогоор, ашигт малтмалын тээвэрлэлтийн эрх авсан компани зөвхөн Өмнөговь аймагт 154 байгаагаас 70 нь идэвхитэй үйл ажиллагаа явуулж байлаа.
Том оврын машины жолооч нарын орлогын түвшин, амьжиргаа
Дараагийн анхаархал татаж буй асуудал нь эдгээр жолооч нарын амжиргааны түвшин болоод орлогын байдал юм. Учир нь чанарын судалгаанд гарсан мэдээллийн дагуу том оврын машины жолооч нар нь орлого өндөр байдаг тул байнгын бэлэн мөнгөтэй явдаг, цалингаас гадуур мөнгө олох янз бүрийн аргатай байдаг ажээ.
Судалгаанд хамрагдсан жолооч нарын 63% нь өөрийн нэг сарын орлогыг 500000 болон түүнээс дээш орлоготой хэмээн хариулсан бол 10 хүрэхгүй хувь нь (9,6%) өөрийнхөө дундаж орлогыг 250000 төгрөг болон түүнээс бага гэж хариулжээ. Чанарын судалгааны мэдээллээс харахад жолооч нь нэг удаа рейсд 250-500 мянган төгрөг авдаг байна. Энэ нь бага орлого биш бөгөөд энэ ялангуяа Хятад ажилчдын хувьд 700,000 болон түүнээс дээш орлоготой гэсэн хариултыг өгсөн хувь өндөр байна.
Хүснэгт 1 Жолооч нарын өрхийн орлого
	
	Өрхийн орлого
	Тоо
	Монгол
	Хятад
	Нийт

	1
	100000 хүртэлх
	12
	1.3%
	11.4%
	4.0

	2
	100001-250000
	17
	3.6%
	11.4%
	5.6

	3
	250001-400000
	37
	12.1%
	12.7%
	12.2

	4
	400001-550000
	46
	18.8%
	5.1%
	15.2

	5
	550001-700000
	72
	26.3%
	16.5%
	23.8

	6
	700001-ээс дээш
	119
	37.9%
	43.0%
	39.3


Асуулгын судалгаанд жолооч нарын сарын цалинг тандаж асууж үзсэн бөгөөд асуулгад хариулсан байдлаар тооцож үзвэл жолооч нарын дундаж цалин 766000 төгрөг байгаа нь тэднийг орлого өндөртэйг давхар баталж байна.
Үүний дараагаар жолооч нараар өрхийн орлогын хүрэлцээг нь үнэлүүлэхэд харьцангуй боломжийн гэж үнэлсэн байна. Өдөр тутмын хэрэгцээнд ч хүрдэггүй гэж хариулсан жолооч нарын хувь 10% хүрэхгүй байгаа бол тэн хагас нь хэрэгцээгээ хангаад өөр бусад зүйлс худалдаж авч чаддаг хэмээн хариулсан байгаа нь жолооч нар орлогын хувьд хангалттай байдгийг баталж байна.
Түүнчлэн жолооч нар нь цалингаас гадна бусад эх үүсвэрээр дамжуулан орлоготой болох боломжтой байдаг тухайгаа мөн чанарын судалгааны явцад дурдсан байна.
Ажлын байран дээрх эрсдэл
Уул уурхайн тээвэрлэлтийн үйлчилгээ үзүүлж буй компаниудын жолооч нар нь тухайн компаний онцлогоос хамааран харилцан адилгүй ажлын орчин нөхцөлтэй байна.
Нүүрс тээвэрлэж буй шороон зам нь тоосжилт, бартаа ихтэй, үзэгдэх орчин хязгаарлагдмал учир ачаалал ихтэй үед осол их гардаг, мөн машин техник нь замын нөхцөлөөс хамааран эвдрэл ихтэй байдаг байна. Түүнчлэн зарим тохиолдолд жолоочийн ажил, амралтын нарийн хуваарь байхгүй учир хооллох болон амрах асуудлыг шийддэггүй тохиолдол их байдаг байна.

4. Эмнэлгийн үйлчилгээ ба хөдөлгөөнт хүн амын эрүүл мэнд
Судалгаанд хамрагдсан жолооч нарын бараг тал хувь нь эмчид огт үзүүлээгүй байлаа билээ. Ялангуяа хятад жолооч нарын эмчид үзүүлсэн хувь маш бага байна.
· Монголчуудын хувьд эрүүл мэндийн даатгал төлдөг, даатгалаараа дамжуулаад эмнэлгийн үйлчилгээг үнэ төлбөргүй авдаг тогтолцоотой. Тиймээс эрүүл мэндийн үзлэгт хамрагдах, юухан дээр ч эмчид ханддаг байдал хятад жолооч нартай харьцуулахад өндөр байж болзошгүй. Харин хятад жолооч нарын хувьд нэгд, нутгаасаа хол байгаа, хоёрт, эрүүл мэндийн үйлчилгээг авахад төлбөртэй байдаг учраас хэр баргийн зүйл дээр эмчид очиж үзүүлэхээс татгалздаг хандлагатай байж магадгүй юм.
· Монгол жолооч нарын талаас илүү хувь нь өөрөө мэдээд ч юм уу гэр бүлийнхээ хүмүүсийн хэлснээр эмчлэх шийдвэр гаргадаг байна. Эмчийн шийдвэрийг дагадаг гэж хариулсан хувь 38,8% байгаа нь хятад жолооч нартай харьцуулахад 2,2 дахин бага байлаа. Монгол жолооч нар өөрийн эрүүл мэндэд тун хайхрамжгүй хандаж байгааг энэ дүн харуулж байна.
Дээрх асуудлууд нь тэдний ажил мэргэжлийн онцлогтой холбоотой байж болох ч, уул уурхайн салбарт тээвэрлэлт хийж буй том оврын машины жолооч нарын хувьд гэр бүлээсээ хол тусдаа урт хугацаагаар амьдардаг, хөдөлгөөнт амьдралтай, тухайн орон нутгийн харьяалалгүй, байнга оршин суугч биш байдаг зэрэг нь давхар нөлөөлж байж болзошгүй юм. Мөн уул уурхайн бүтээгдэхүүний тээвэрлэлтийн явцад осол гэмтэл их гарч байгаа ба нүүрсний зам дагуу ямар нэг эмнэлгийн үйлчилгээ байхгүй байгаа нь жолооч нарыг өндөр эрсдэлд оруулж байна.
Үүнээс гадна эрүүл мэндийн үйлчилгээ авах орчин нөхцөл бүрдээгүй, эрүүл ахуйн шаардлага маш их зөрчигдсөн байдалтай байв. Цөөн тооны уул уурхайн ба тээврийн компаниудын кэмп буюу бааз доторхыг эс тооцвол Цагаан хадад бүхэлдээ дэд бүтэц огт хөгжөөгүй тул энд амьдарч, байрлаж буй хүмүүсийн ахуйн болон эрүүл мэндийн наад захын шаардлага хангах орчин бүрдээгүй байна.
5. Боловсрол
Цагаан хадад гэр бүлээрээ амьдрах болсон иргэдийн тоо олширч байгаа боловч тэнд сургууль, цэцэрлэг огт байдаггүй. Тиймээс хүүхдүүд сургууль, цэцэрлэг завсардах тохиолдол ихэсч байна. Эдгээр хүүхдүүд сургууль, цэцэрлэгт явахын тулд өдөр бүр Ханбогд сумын төв рүү явах боломжгүй учраас тэдний боловсролыг тасалдуулахгүй байх үүднээс Цагаан хадад сургууль, цэцэрлэг бий болгох хэрэгтэй байна.
Төрийн үйлчилгээг бий болгоход орон нутгийн удирдлага анхаарал хандуулах шаардлагатай. Мөн орон нутгийн удирдлага нь эдгээр үйлчилгээг бий болгохоос гадна зарим нөхцөлд нэгэнт бий болсон хувь хүмүүсийн ажиллуулж байгаа үйлчилгээний цэгүүд болон энэ мэт хувийн хөрөнгө оруулалтыг дэмжих нь зүйтэй.
Цагаан хадад амьдарч буй хүмүүсийн тоог гаргах, бүртгэлжүүлэх, аж амьдралыг судлах зэргээр тогтмол тооцооллуудыг хийж байх шаардлагатай байна. Ингэснээр хүн амын хөдөлгөөнийг зохицуулах, тэдэнд хэрэгцээтэй байгаа үйлчилгээг хүргэхэд анхаарах, түр сургууль, цэцэрлэг ажиллуулах зэргээр зохицуулалт хийх боломжтой болно.
6. Нүүрсний тээвэрлэлтийн орчин дахь нийгмийн зөрчилт харилцаа
Нүүрсний замын эргэн тойронд орон нутагт хэд хэдэн төрлийн зөрчилтэй асуудал үүсдэг байна. Нэгдүгээрт, зориулалтын бус замаар ашигт малтмалыг тээвэрлэснээс олон салаа зам гарч, тоосжилт үүсч, малын бэлчээр талхлагдаж байгаагаас малчид болон уул уурхайн компаниуд, тээврийн компаниудын хооронд зөрчил үүсдэг байна. Хоёрдугаарт, холбогдох төрийн байгууллагууд болон уул уурхайн компаниуд, тээврийн компаниудын хооронд, гуравдугаарт хятад болон монгол жолооч нарын хооронд зөрчил үүсэх нь бий.

Том оврын машины жолооч нар болон нутгийн иргэдийн хоорондох зөрчлийг хоёр ангилж болох юм.
Жолооч нар болон малчдын хоорондох зөрчил
Жолооч нар юун түрүүнд нутгийн иргэдтэй, тэр дундаа малчидтай зөрчилдөж эхэлжээ. Өмнөговь аймгийн нутагт үйл ажиллагаа явуулж буй компаниуд, засаж янзлаагүй байгалийн унаган хөрсөөрөө байгаа, зориулалтын бус замаар тээвэрлэлт гүйцэтгэж байгаа бөгөөд Энержи ресурс, Эрдэнэс ТТ, Оюутолгой зэрэг компаний тээвэрлэлтээс үүдэж байгаль орчин сүйдэж, бэлчээр талхлагдаж байна хэмээн үзсэнээр малчид орон нутгийн иргэд уул уурхайн компаниудын үйл ажиллагаанд таагүй хандаж байна. 2012 оны 1 сард Ханбогд, Цогтцэций, Баян-Овоо сумдын малчид нийлж нүүрсний замыг хааж тэмцэл хийж байжээ (Үндэсний шуудан 2012).
Орон нутгийн иргэдийн дунд уул уурхайн болон тээврийн компаниудад дургүйцэх сөрөг хандлага байсаар, том жижиг зөрчил гарсаар байна. Уул уурхайн компаниудад хандах таагүй хандлага нь нэн түрүүнд жолооч нартай сөргөлдөх байдлаар илэрдэг ажээ. Тиймээс жолооч нар болон нутгийн иргэдийн хооронд байнга үл ойлголцол зөрчил үүсдэг гэж хэлж болно. Энэ нь цэвэр уул уурхайн тээвэрлэлт хийж байгаатай холбоотойгоор үүсэж буй үндсэн зөрчил юм. Бусад зөрчилт харилцаа нь уул уурхайн тээвэрлэлттэй шууд холбоотой бус харин олон эрчүүд цугласантай холбоотой гарч буй зөрчлүүд юм. Олон эрчүүд цугларсан, газарт үүсдэг хүндрэлтэй асуудлууд, зөрчилт байдал энд яг л давтагдаж байна. Мөнгө олохын тулд ирсэн, гэр бүлийн анхдагч хяналтаас гадуур байгаа мөнгөтэй эрчүүд архидалт, тамхидалт, мөрийтэй тоглоом, биеэ үнэлэлт, зодоон танхай, хулгай дээрэм гэх мэт олон асуудалд хутгалдах, эрсдэлд учрах өндөр магадлалтай байна. Тэд цалингаа буухаараа, түр хугацааны амралтаараа, зарим тохиолдолд нүүрсний тээвэрлэлтийн явцад архидан согтуурч, төв суурин газар, үйлчилгээний
цэгүүдэд, нутгийн иргэдтэй зөрчилддөг байна.
Жолооч нар хоорондын зөрчил
Олон эрүүд цугларсан газарт байдаг асуудлын нэг нь тэдний хоорондын зөрчил байлаа. Жолооч нарын хоорондын зөрчлөөс дараах гурван янзын зөрчлийг онцолж болох юм. Үүнд кэмптэй болон кэмпгүй жолооч нар, жолооч нарын бүлэглэл хоорондын зөрчил, Монгол болон хятад жолооч нарын хоорондын зөрчил.
Кэмп10 - тэй болон кэмпгүй жолооч нарын хоорондох зөрчил
Жолооч нар, өмчлөлийн олон янзын хэлбэртэй, санхүүгийн хувьд анз бүрийн чадавхтай, том жижиг янз бүрийн компанид ажилладаг. Ямар компанид ажиллаж байгаагаасаа хамаараад тэдний ажлын нөхцөл байдал, ахуй хангамж ялгаатай байгаа юм. 11
10 Уул уурхайн ба тээврийн компаниуд өөрсдийн ажилчдыг гэрээсээ хол, талбар дээр ажиллаж байх хугацаанд нь байрлуулж, амьдруулах зориулалт бүхий төвлөрсөн бааз
11 Кэмптэй эсэх нь жолооч нарын хооронд зөрчил үүсэх үндсэн хүчин зүйл биш. Гэхдээ тухайн компаниудын санхүүгийн чадавх болон ажлын нөхцөлийг харуулах шалгуур болж байгаа юм. Тиймээс бид энэхүү өгүүлэлд кэмптэй болон кэмпгүй гэсэн ангиллыг оруулж ирж байгаа бөгөөд энэ нь зөрчлөөс гадна олон зүйлийг тайлбарлаж чадна гэж үзэж байгаа учраас энэхүү ангиллыг хэвээр ашиглалаа.

Кэмптэй жолооч нар нүүрс болон бусад ачааг тээвэрлэхдээ хамгийн түрүүнд ачуулдаг, дараалал хүлээж цаг алддаггүй, ачаа олох, ачуулах гэж санаа зовох шаардлага байхгүй, Машин тэрэг эвдрэл гарлаа гэхэд сэлбэг хэрэгсэл, засвар үйлчилгээний нөхцөл нь давуу, зам дагуух үйлчилгээний нөхцөл сайн, ирээд амрах байр оронтой гэх мэт маш олон давуу талтай байдаг. Кэмпгүй буюу жижгэвтэр компаний жолооч нар ахуйн нөхцөл, техник үйлчилгээний нөхцөл муугаас гадна ачаа ачих, буулгах, хил нэвтрэхдээ байнга дараалалд зогсох, хүлээх, цаг алдахад хүрдэг. Үүнээс болоод тэдний хооронд зөрчил үүсдэг байна.
Жолооч нарын бүлэглэлүүдийн хоорондох зөрчил
Манай судалгаанд хамрагдсан Монгол жолооч нарын 80-аас дээш хувь нь Улаанбаатар хот болон бүх 21 аймгаас ирсэн байна. Жолооч нар ихэвчлэн танил талаараа нэгдсэн бичил бүлгүүдийг үүсгэсэн байдаг. Энэ нь жижиг компанийн жолооч нарын хувьд нийтлэг бөгөөд ихэвчлэн нутгийн харьяалалтай, бүлгүүд үүсгэжээ.
Эдгээр бичил бүлгүүд хамтран ажиллаж, бие биенээ дэмжих системийг үүсгэсэн, өөр өөрсдийн өвөрмөц орчинг бүрдүүлсэн, өөрсдийн гэсэн дэд соёлтой болсон байх нь бий. Тэд хамтарч ажиллаж, бие биедээ зөвлөгөө өгч, бие биедээ туслахаас гадна, өөрсдийн бүлгийн жолооч нарын аюудгүй байдалд санаа тавих, хамгаалах үүргийг давхар хүлээдэг. Үүнээс үүдээд зарим бүлгүүдийн хооронд зөрчил үүсэх бөгөөд зохицуулж чадаагүй зөрчил нь даамжирч аймаг орон нутгаараа талцсан том зөрчилд хүргэж болзошгүй байдаг.
Хятад ба Монгол жолооч нарын хоорондох зөрчил
2011 оны байдлаар Өмнөговь аймагт албан ёсны бүртгэлтэй, идэвхитэй үйл ажиллагаа явуулж буй компаниудад ажиллаж буй нийт 1933 монгол жолооч байсан бол хятад жолооч нарын тоо 1879 байжээ.
Жолооч нартай хийсэн ярилцлага, ажиглалтын судалгааны явцад Хятад ба Монгол жолооч нарын дунд ихээхэн зөрчил гардаг нь баримтжуулагдсан байна. Тиймээс хятад жолооч нар машинаа тонуулахгүйн тулд байнга машиндаа хоноход хүрдэг байна. Эсвэл найдвартай буюу гэрээтэй үйлчилгээний цэг гэр буудлуудад хонодог. Хятад жолооч нар нь Монголд байх хугацаандаа байнгын айдастай, болгоомжтой байхад хүрдэг бол Монгол жолооч нарыг Хятадын хил давахад нь “тэд нараас хариугаа авдаг” тухай судалгааны ярилцлагын явцад онцлон тэмдэглэж байлаа.
7. Гэмт хэрэг ба сөрөг үзэгдлүүд
Хөдөлгөөнт эрчүүд
Жолооч нараас авсан стандарт асуулгын судалгаанаас үндэслэн уул уурхайн салбарт тээвэр хийж буй том оврын машины жолооч нарын дийлэнх нь боловсрол багатай, ид хөдөлмөрийн насны, гэр бүлтэй боловч гэр бүлээсээ тусдаа амьдрах шаардлагатай болдог, түр оршин суугчид буюу хөдөлгөөнт эрчүүд байдаг байна. Жолооч нартай хийсэн гүнзгийрүүлсэн ярилцлага, бусад чанарын судалгааны эх сурвалжуудаас үндэслэн жолооч нарыг үндсэн хоёр хэв маягт хувааж болохоор байна.
Эхний хэв маяг нь гэр бүлээ тэжээх, өндөр цалинтай ажил хийхийн тулд том оврын машин жолоодож буй жолооч нарыг бүлэг байгаа бол хоёр дахь хэв маяг нь гэр бүлээ тэжээх гэхээсээ илүү, ахиу орлоготой ажил хийж олсон мөнгөө үрж зугаацахаас буцахгүй, адал явдал хайгч, тодорхой зорилгогүй, ийнхүү эрсдэлтэйгээр амьдрах нь тэдний амьдралын хэв маяг болсон хүмүүс байна. Эдгээр хэв маягаас хамааран тэдний зан үйл, болоод эрсдэлд нөлөөлж буй хүчин зүйлс нь харилцан адилгүй байж болохоор харагдаж байлаа.
Том оврын машины жолооч нарын архины хэрэглээ
Чанарын судалгааны явцад жолооч нарын дундах архины хэрэглээ өндөр байгаа нь харагдсан бөгөөд тээврийн хэрэгсэл жолоодож байгаа болоод амарч байгаа аль аль хугацаанд архи согтууруулах ундааг хэрэглэх явдал элбэг байгааг хэд хэдэн удаа дурдсан байна.
Архи, согтууруулах ундааны хэрэглээ ийнхүү өндөр байгаад нөлөөлж буй хэд хэдэн зүйлс байгаа бөгөөд үүнд:
· Зөвшөөрөлгүй архи худалдаалах газрууд: Зам дагуух болоод төвлөрсөн суурин газар дахь үйлчилгээний цэгүүд нь ямар нэг худалдаа үйлчилгээ эрхлэх лицензгүй, чанарын хяналтын шинжилгээнд хамрагдаагүй байдаг хэдий ч зөвшөөрөлгүй архи согтууруулах ундаа борлуулах явдал элбэг байдаг байна.
· Хямд үнэ бүхий архи: Гол үйлчилгээний цэгүүд болон жолооч нарын түр болон урт хугацааны амралтуудыг хийж буй цэгүүд нь хилийн боомттой ойр байдаг тул урд хилээр

хүнсний бүтээгдэхүүн тэр дундаа хятад архи, пиво зэргийг ихээр оруулж ирэн хямд үнээр борлуулдаг байна.
· Сул чөлөөтэй цаг, ямар нэг хяналтгүй байдал: Том оврын машины жолооч нар хилийн боомтын гаалийн шалгалт, нүүрс ачих буулгах үеийн дэс дараалал, машины эвдрэл гэмтэл зэргээс шалтгаалан урт болон богино хугацааны зогсолтуудыг ихээр хийдэг бөгөөд энэ үед бөнөөрөө байгаа тохиолдолд архи уух тохиолдол нийтлэг байдаг нь ажиглагдсан. Түүнчлэн эдгээр жолооч нар нь өөрийн гэр бүлээсээ хол байдаг учир анхдагч гэр бүлийн хяналт байхгүй, нөгөө талаас компаний хяналт, шалтгалт сул байдаг зэрэг нь уг явдлыг даамжруулах нэг шалтгаан болдог байна.
· Бусдын нөлөө: Жолооч нар нь уртын аялалд гарахдаа дийлэнхи тохиолдол жижиг хэмжээний бүлэг, цуваа болж явдаг бөгөөд ингэхдээ бусад жолооч нарын нөлөөнд автах, зарим тохиолдолд шахалтанд орж архи, согтууруулах ундаа хэрэглэх явдал гардаг байна.
Эдгээр шалтгааны улмаас том оврын машины жолооч нарын дунд архины хэрэглээ өндөр байгаа бөгөөд үүнээс үүдэн зөрчилдөх, танхайрах, гэмт хэрэгт өртөх, зам тээврийн осол гаргах, бэлгийн замбараагүй харилцаанд орох зэрэг эрслүүд гарч болзошгүй байна.
Судалгааны чанарын мэдээллээс харахад үйлчилгээний цэгүүдээр үйлчлүүлж буй явуулын хүн ам нь архийг ихээр хэрэглэдэг бөгөөд нэн ялангуяа Монгол жолооч нарын дундах архины хэрэглээ маш өндөр, түүнчлэн эдгээр үйлчилгээний цэгүүдэд албан ёсны зөвшөөрөлгүй архи согтууруулах ундаа худалдаалах явдал их гардаг байна. Энэ нь эдгээр үйлчилгээний цэгт ажиллаж буй залуу эмэгтэйчүүдийн архины хэрэглээ өндөр байхад ч тодорхой хэмжээгээр нөлөөлдөг байна.
Биеэ үнэлэлт
Жолооч нарын дунд тохиолдлын бэлгийн харилцаа, биеэ үнэлэгчидтэй харилцах тохиолдлууд байдаг. Үүнийг ярилцлагын явцад илэрсэн дараах нийтлэг хандлагуудаас харж болно.
Хүснэгт 2 Ганцаарчилсан ярилцлагын харьцуулалт





ҮЦА, орон нутгийн иргэдийн ярилцлагаас








Монгол жолооч нарын ярилцлагаас





Хятад жолооч нарын ярилцлагаас

Монгол жолооч нарын талаархи санал бодол
· Тохиолдлын болоод биеэ үнэлэгчтэй бэлгийн хавьталд ордог тохиолдол элбэг байдаг
· Цалин буусан болон бэлэн мөнгөтэй болсон үедээ “Ганц мод”-руу ихээр явдаг
· “Ганц мод” дээрх улаан дэнлүүний гудамжнаас 1О жолооч нийлээд 3000 юаны хүүхэн авдаг

· Монгол ажилчид архи согтууруулах ундаа ихээр хэрэглэдэг, ингэсэн үедээ эрсдэлд өртөх тохиолдол их байдаг
· Жолооч нараас түлш авч бэлгийн хавьталд ордог эмэгтэйчүүд их байдаг
· Зам дагуух үйлчилгээний цэгийн ажиллагсадтай бэлгийн хавьталд орох тохиолдол их байдаг. Энэ нь гэр бүлтэй эсэхээс үл хамаардаг
· Энэ талаарх асуудал нь бусад жолооч нарын дунд төдийлөн хаалттай мэдээлэл биш энгийн үзэгдэл болсон
· Монгол жолооч нар мөнгө өгч бэлгийн хавьталд ордог

Хятад жолооч нарын талаарх санал бодол
· Үйлчилгээний цэгүүдээр дамжуулан ирдэг биеэ үнэлэгчидтэй бэлгийн хавьталд орох тохиолдол байдаг
· Монгол эмэгтэйтэй хамтран амьдардаг гэр бүл болсон Хятад ажилчид ихтэй
· Хятад жолоочид архи согтууруулах ундаа хэрэглэх нь бага бөгөөд үйлчилгээний цэгийн ажилчидтай харилцаа сайтай
· Тогтсон үйлчлүүлдэг үйлчилгээний цэгтэй байдаг

· Дийлэнхи мөнгөө хоол болоод эмэгтэй хүнд зарцуулдаг
· Хятад жолооч нарын кабинд эмэгтэйчүүд их явдаг, зарим тохиолдолд нэг хүүхэн олон жолоочийн кабинд ээлжлэн орж суугаад явдаг
· Хятад жолооч нар нь бэлгийн хавьталд ордог тогтсон Монгол эмэгтэйчүүд дээрээ очдог

· “Цагаан хад” дээр биеэ үнэлдэг хүүхнүүд байдаг гэж сонссон ч харж байгаагүй
· “Кабины хүүхэн” гэж байдаг бөгөөд цөөн өвөр Монгол жолооч нар авдаг тухай сонссон


Ийнхүү хөдөлгөөнт эрчүүд, нэн ялангуяа том оврын машины жолооч нар гэх мэт “Мөнгөтэй хөдөлгөөнт эрчүүд” нь эрсдэл бүхий зан үйл болох тохиолдлын бэлгийн хавьтагч болон биеэ үнэлэгчтэй хамгаалалтгүй бэлгийн хавьталд орох, мансууруулах бодис хэрэглэх зэрэгт илүүтэй

өртдөг байна. Мөн орон нутгийн охид эмэгтэйчүүд нь мөнгө болон бусад зүйлсийн төлөө сайн дураар эсвэл хүсээгүй, хүчинд автан бэлгийн хавьталд орох эрсдэл бий болдог байна.
Хэв журмын ба замын цагдаагийн хүрэлцээгүй байдал
Цагаан хадад голчлон эрэгтэйчүүд төвлөрсөн байдаг талаар дурдсан. Эдгээр эрэгтэйчүүд иргэншлээрээ ялгарч Хятад ба Монгол гэж талцах, мөн нутаг нутгаараа болон компани компаниараа тус тусдаа бүлгэрхсэн байдаг тул тэнд зөрчилдөөн гарах тохиолдол цөөнгүй гардаг байна. Түүнчлэн Цагаан хадад гадаадын иргэд визээ хүлээх, нүүрс буулгах ачихдаа дугаарлах, хил гарах зэргээр жолооч нар чөлөөт цагаа ихэвчлэн өнгөрүүлдэг тул согтууруулах ундаа хэрэглэх болон бусад эрсдэлтэй зан үйл гаргах магдалал өндөр байдаг.
Гэтэл өнөөгийн байдлаар Цагаан хад нь Ханбогд сумаас хэдийгээр 100 гаруй км зайд байдаг ч тэнд аливаа зөрчил гарч хэв журам алдагдлаа гэхэд сумын цагдаагийн байгууллагаас арга хэмжээ авдаг байна. Тиймээс шаардлагатай үед хэв журам тогтооход хүн хүч хүрэлцэхгүй байх, цаг алдаж хожимдох, ихэнхи тохиолдолд асуудлыг шийдвэрлэхгүй өнгөрөх нь элбэг байдаг байна. Тиймээс Цагаан хадад цагдаагийн байгууллагын төлөөлөл байх шаардлагатай юм.
Цагаан хад орчмоор болон нүүрсний замаар том оврын машинууд тасралтгүй холхидог ба эдгээр замууд нь бартаа ихтэй, маш их тоосжилттой, тоосжилтын улмаас урьдах зам харагдах нөхцөл хязгаарлагдмал, замын тэмдгүүд байдаг хэдий ч тэдгээр тэмдгүүд нь шороонд дарагдан харагддагүй зэргийн улмаас осол гарах тохиолдол цөөнгүй байна. Мөн жолооч нар бие биенийхээ урдуур дайрах, эгнээ байр эзлэхгүй байх, зориулалтын бус замаар явах зэрэг үйлдлүүд гаргадаг тул зам тээврийн осол гардаг байна. Тиймээс замын цагдаа нь одоо голчлон ажиллаж байгаа хатуу хучилттай зам дээр гэхээс илүү нүүрсний зам, Цагаан хад дахь нүүрс буулгах төвлөрүүлэх газруудад хяналт тавьж ажиллах нь чухал асуудал болоод байна.
8. Дэд бүтэц, хотжилт
Цагаан хад дахь үйлчилгээний цэгүүд, гэрүүд нь замбараагүй байршсан, огт зохион байгуулалтгүй байдаг тул хоолон гэр, буудал зэрэг үйлчилгээний цэгүүд нь гагнуур, засварын газруудтайгаа зэрэгцэн холилдон оршдог байна. Мөн эдгээр үйлчилгээний цэгүүд бүгд нүүрс буулгадаг гаалийн хяналтын бүсийн салхин доор төвлөрснөөс байнга шороо тоос, нүүрсэнд дарагдсан байдалтай байдаг. Түүнчлэн Цагаан хадад хүн амын тоо ихэссэн үүн дотор зөвхөн явуулын хүмүүс гэхээс илүүтэй гэр бүлээрээ суурьшин байгаа иргэдийн тоо нэмэгдсэн тул жижиг хот, суурингийн жишгээр төлөвлөлтийг хийх шаардлагатай юм.
“Цагаан хад”-д дэд бүтцийг бий болгох нь (эрчим хүч, ус, хог хаягдал гэх мэт) тухайн газарт амьдарч, байрлаж буй иргэд эрүүл орчинд байх боломжийг бүрдүүлэхээс гадна дээр дурдагдсан бүх үйлчилгээ, төлөвлөлтүүд дэд бүтэц дээр суурилж бий болох тул үүнийг барьж байгуулах нь нэн тулгамдсан асуудал юм. Дэд бүтцийг барих ажлыг хэн санхүүжүүлэх зэрэг асуудлыг орон нутгийн удирдлагаас зохицуулж тодорхой болгох хэрэгтэй.
Дэлхийн банкны гаргасан тооцооллоор (World Bank 2008, 30):
· 2020 он гэхэд Өмнөд бүс дэх хүн амын тоо дор хаяж 80,000 хүрэх бөгөөд энэ дунд явуулын ба хөдөлгөөнт хүн ам нэлээд хувийг эзэлнэ;
· Өсөн нэмэгдэж буй хүн ам, дэд бүтцийн эрэлттэй холбоотойгоор гол хот суурин хаана байрлахыг тогтоосны дараа хэн эдгээр хот байгуулалтыг санхүүжүүлэх, барьж байгуулах, хариуцах зэрэг талаар шийдвэр гарах хэрэгтэй болно;
· Ийнхүү хот байгуулалтыг санхүүжүүлэхэд 1,4 тэрбум орчим ам доллар шаардагдана; гэх зэргээр уул уурхайн бүтээн байгуулалттай холбоотой үүсэх орон нутагт бий болох нөхцөл байдлыг төрөөс зохицуулах шаардлагатай болохыг онцолсон байна.

